
బొదలఁగఁ గంకణస్వనము పొల్పెసలార సుమాస్త్రుదర్పముల్

ముదరఁగ నుల్లసిల్లె నొకముద్దియ కందుకఖేలనంబునన్.

	ఆ.	
పిఱిఁదిపెంపు వ్రేగుపఱుప నందంద ప, య్యెద దొలంగఁ జన్ను లదర నంది

యలు సెలంగ నలసయాన మెలర్ప రా, యంచఁ బట్టఁ దిరిగె నబల యోర్తుఁ.

	సీ.	
మునికాళ్లు మోపి నిక్కినఁ బదచ్ఛవి నేలయును బల్లవించిన యొప్పు  మెఱయ

వలలేది నతనాభి బెలసి యొక్కింత సాగినమధ్య మెంతయు ఘనత దీయ

మొగ మెత్తి మీఁదికి నిగిడించుచూడ్కులఁ గన్నులవిప్పెల్లఁ గానఁబడఁగఁ

గడలొత్తుకరమూలఘనకాంతి చూపఱడెందంబుతో నిక్కి డెక్కొనంగ



	 







	గీ.	
నొయ్య డానేల దవ్వుల నున్నతీఁగఁ, దిగిచి నఖదీప్తు లంతంత దీటుకొనఁగ

లీలఁ బెఱకేల నచ్చరలేమ యోర్తు, గోసెఁ బువ్వులు ప్రమదవికాస మెసఁగ.

	తే.	
ఓర్తు కరతాళ మొనరింప నోర్తు సమద, గీతి పచరింప సరితాళగింప నోర్తు

మధురమదిరారసోల్లసమత్త యగుచు, నాడె నొక్కతె లలితాంగి హారగతుల.

	సీ.	
అమృతంపుసోన పైనడరినట్లే పాట చెన్నున మోకళ్ళఁ జివుళు లొత్తె

మారుతాహతిపేర మ్రాకులు దల యూఁపఁ దొడఁగె మరందమాధుర్యమునకు

నింపులగమి యైన యీరాగరసము దీఁగలకుఁ గోరకపులకముల నొసఁగె

సెలయేరులకు నశ్రుజలములు దొరఁగించె గిరులును మంజులరీతిఁ గరఁగె



	 







	గీ.	
ననినఁ బోలుఁ బొసగు నగుఁ దగు ననఁగ స, చేతనంబు లెల్ల జిత్రరూపు

నట్లు సోగి నిలువ నంగన యొక్కతె, పాడఁగల మనోజభంగు లలర.

	క.	
జంకెలు బుజ్జనములునుం, గింకలు దళుకొత్త నోర్తు గీరంబులకున్

వంకలు జదుళ్లు కరములు, నంకణముల జదువు గరపె హసితోక్తులచేన్.

	సీ.	
కెమ్మోవుతావికే గ్రమ్ముతుమ్మెదగమి తూలెడుకురులలోఁ దొడిబడంగఁ

జలితకర్ణోత్పలదలములకాంతి న, పాంగదీప్తులు రెంటఁ బరపు గాఁగ

సీమంతమునఁ బొల్చుసేసముత్తియములుఁ బెరయుగ్రుమ్మడికమ్మవిరులు దొరుఁగ

నాందోళనశ్రాంతి నమరుపాలిండ్లపైఁ జెమటబొట్టులు హారసమితిఁ బ్రోవ



	 







	గీ.	
వళులలావున నలికౌను బలిసి నిలువఁ, జూచువారిచూడ్కికి నొప్పుచూఱ లిడుచు

లీలఁ బాడుచుఁ దీఁగయుయ్యాల నెక్కి, పోయి యూపఁగ నొప్పారెఁ బొలఁతి యోర్తు.

	చ.	
వలపల డాపలన్ వరుస వాలు గనుంగొనఁ జూపు లార్చుచున్

దిలకము దీర్చుచున్ గురులు దీటుచు వీనులమానికంపుటా

కులపారి ద్రిప్పుచున్ దశనకోరకము ల్వెలయంగ మోవి మె

ప్పలరఁగ మోము లిచ్చుచును నద్దముఁ జూచె నొకర్తు వేడుకన్.

		 ఈ పేజీలో చివరి మార్పు 13 మే 2021న 22:24కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

